
“Kalitate ziurtagiriak lehen sektorean” jardunaldiari Sanzberro kontseilariak eman dio hasiera
Kontseilariak nabarmendu du Nafarroako Gobernuak ahalegin handia egin duela kalitate ziurtagiria duten produktuak defenditzeko eta sustatzeko
2010eko maiatzak 4, asteartea.  Landa Garapen eta Ingurumen kontseilariak, Begoña Sanzberro Iturririak, eman dio gaur goizean hasiera "Kalitate ziurtagiriak lehen sektorean" jardunaldiari, Nafarroako Enpresaburuen Konfederazioko (NEK) egoitzan. Jardunaldia NEKek eta Nafarroako Nekazari eta Abeltzainen Elkarteak (NNAE) antolatu dute, Nafarroako Gobernuaren Enplegu Zerbitzuarekin elkarlanean. Ekitaldian parte hartu du, baita ere, Landa Ingurune eta Ur arloko estatu idazkaria Josep Puxeuk. 
Sanzberrok, hitzaldian, Nafarroan kalitate ziurtagiria duten produktuei buruz hitz egin du eta azpimarratu du Reyno Gourmet markak arrakasta handia duela estatuan. Horren harian esan du Foru Gobernuak produktu horiek babestu egiten dituela; izan ere, 6 milioi euro jartzen ditu, urtero, Nekazaritza Elikagaien Kalitate Programan. Ildo horretan, eta nekazaritza elikagaien sektoreak garrantzia handia duenez foru erkidegoan, Sanzberro kontseilariak gogoratu du sektore horrek bere atala daukala Foru Gobernua prestatzen ari den garapen ekonomikorako eredu berrian (Moderna Planean).
Orobat, Sanzberrok adierazi du Nafarroan produktu askok daukatela kalitate ziurtagiria: zazpi jatorri deitura babestu, bost adierazpen geografiko babestu eta beste hiru ziurtagiri (artisau elikagaiak, ekoizpen ekologikoa eta ekoizpen integratua). 

Horren harian, Landa Garapen eta Ingurumen kontseilariak azaldu du ezinbestekoa dela produktuen kalitatea defenditzea, “hirugarrenek bidegabeko lehian aritzeko edo kontsumitzaileak nahasteko egiten dituzten ahaleginen aurrean". 
Alde horretatik, kontseilariak aipatu du Nafarroako Gobernua "Pirinioetako esne arkumea” AGB frantsesak aurrera egin ez dezan saiatzen ari dela eta uko egin diola estatu osorako "patxaran" AGB bakarra jartzeari. Halaber, Erronkariko gaztaren ekoizpenari dagokionez, esan du Foru Gobernuak ekoizleek hartutako erabakia babestuko duela. Gai horretan guztietan kontseilariak Ministerioari eskatu dio Bruselan laguntzea, baliatuta Landa Ingurune eta Ur arloko estatu idazkaria, Josep Puxeu, bileran zegoela.
Reyno Gourmet marka
 Reyno Gourmet marka duela hiru urte sortu zuen Nafarroako Gobernuak, foru erkidegoko tradizio gastronomikoari lotutako produktu jakin batzuk sustatze aldera. Denbora horretan 51 enpresa elkartzea lortu dute; enpresa horiek guztira 800 produktu dauzkate merkatuan. Kopuru hori gehitu behar zaizkio, gainera, Nafarroako zekorra saltzeko baimena duten 195 harategiak eta Nafarroako arkumea saltzeko baimena daukaten 75 harategiak; horiek guztiek Reyno Gourmet logotipoa daukate.
Reyno Gourmet markaren barruan produktu anitz daude, besteak beste: kalitate deitura duten Nafarroako zainzuria, Lodosako pikillo piperrak eta Erronkariko gazta; Nafarroako patxarana; hestebeteak; ahatekiak; Nafarroako jatorri deituradun olioa; prestatutako jakiak; esnekiak; eta pastak eta bonboiak.
Reyno Gourmet kalitate marka 2007an sortu zuen Nafarroako Gobernuak, Nafarroako Nekazaritza Elikagaien Kalitatearen Institutua medio; horretarako, aurrez, kontsumitzaileek galdeketak egin zizkieten eta elkarrizketak egin zituzten banatzaileekin. Sektoreak aspalditik nahi zuen ekimen hori martxan jartzea eta ondo hartu zuen. Hala, markak hiru urte besterik ez dituenez, erreferentzia asko dauzka. 

